
ФАРҒОНА ВОДИЙСИ  АҲОЛИСИ ТЎҚИМАЧИЛИК ҲУНАРМАНДЧИЛИГИ 
АНЪАНАЛАРИ 

 
Аннотация. Мазкур мақолада Фарғона водийси аҳолиси тўқимачилик ҳунармандчилиги 

анъаналари тарихи ёритилган. Асосий эътибор мазкур минтақа тўқимачилигидаги анъаналарни бир 
қисми  хом-ашё тури ва  унга  дастлабки ишлов бериш жараёнидаги локал хусусиятлар билан боғлиқ 
эканлигини кўрсатиб беришга қаратилган. Бунда географик шароит ва этник анъаналар муҳим ўрин 
тутиши сабаблари очиб берилган. 

Калит сўзлар. Фарғона водийси, тўқимачилик, анъаналар, хом-ашё тури, дастлабки ишлов бериш, 
пахта, пилла, юнг, локал хусусиятлар, ипни бўяш, этник анъаналар. 

 
 
 

Esonov Ziyodbek Yuldashevich 
Kokand State Pedagogical Institute  

 Senior Lecturer of the Department of History, PhD 
 

FERGANA VALLEY RESIDENTS TEXTILE CRAFT TRADITIONS 

 
Abstract. This article describes the history of the textile craft traditions of the people of the Fergana Valley. 

The main focus is on showing the textile traditions of this region, which are partly related to the type of raw 
material and the local characteristics of its initial processing. The reasons why geographical conditions and ethnic 
traditions play an important role in this are revealed. 

Key words. Fergana Valley, textiles, traditions, raw material type, initial processing, cotton, cocoon, wool, 
local features, dye the thread, ethnic traditions. 

 
 

Эсонов Зиёдбек Юлдашевич 
Кокандской государственной педагогической институт 

Старший преподаватель кафедры Истории, PhD  
 

ТРАДИЦИИ ТЕКСТИЛЬНОГО ПРОМЫСЛА НАСЕЛЕНИЯ ФЕРГАНСКОЙ ДОЛИНЫ 

 
Аннотация. В данной статье описывается история традиций текстильного промысла населения 

Ферганской долины. Основное внимание уделяется показу текстильных традиций этого региона, которые 
отчасти связаны с типом сырья и местными особенностями его первичной обработки. Выявляются 
причины, по которым географические условия и этнические традиции играют этом важную роль. 

Ключевые слова. Ферганская долина, текстиль, традиции, тип сырья, предварительная обработка, 

хлопок, кокон, шерсть, местные особенности, крашения нить, этнические традиции. 

Фарғона водийси ҳудудининг ўзига хос жиҳатлари яъни, мўл-кўл табиий 

ресурслари, салоҳиятли аҳолиси ва кенг кўламдаги этномаданий алоқалари натижасида 

қадимдан турли ҳунармандчилик тармоқлари, жумладан, тўқимачилик 

ҳунармандчилиги тараққий этиб келган. Марказий Осиё аҳолиси ҳунармандчилида 

асрлар давомида тўқимачилик маҳсулотлари тайёрлаш билан боғлиқ турли хил 

анъаналар юзага келган бўлиб, XIX аср охири – XX аср бошларида ҳам ўлкамиз аҳолиси, 

хусусан фарғоналиклар бу анъаналардан фойдаланиб келмоқда эди. 

Таъкидлаш керакки, ҳунармандчилик маҳсулоти  тайёрлашдаги локал ва этник 

анъаналарнинг этнографик хусусиятлари аввало минтақа аҳолиси фойдаланган хом-

ашё тури, унга дастлабки ишлов бериш жараёни, маҳсулотни тайёрлаш хусусиятларида 

намоён бўлади. Бу масалани айрим жиҳатларини биз тўқимачиликдаги хом-ашё тури ва 

унга дастлабки ишлов бериш анъаналари мисолида таҳлил қилиб ўтамиз.     

XIX аср охири – XX аср бошларида Фарғона водийси аҳолисининг тўқимачилик 

ҳунармандчилигида маҳсулот тайёрлаш жараёни бир неча босқични ўз ичига олиб, 

бунда бир қатор этнолокал хусусиятлар юзага келган. Водийдаги  ўтроқ ўзбек, тожик ва 

уйғурлар тўқимачилигида асосан пахта, пилла ва юнг  толасидан ип йигирилган [1:4-б]. 

Бироқ, водий ўтроқ аҳолиси тўқимачилигида пахта толасидан хом-ашё сифатида 

фойдаланиш кенг тарқалган эди. Маълумки, мазкур даврда пахта водий 

қишлоқларидаги деярли ҳар бир хонадонда етиштирилган. Бундан ташқари пахта 

толасига ишлов бериш махсус малакани талаб этмаган. Фарғона водийсида пахта 

толасини маҳсулот ишлаб чиқаришга тайёрлаш билан хотин-қизлар уй-рўзғор касблари 

шаклида шуғулланганлар.  Маҳаллий ғўза кўсагидан пахта толасини ажратиб олиш 

водийдаги хотин-қизларнинг алоҳида машғулот тури бўлиб юзага келган. Буни рус 

тадқиқодчилари В. Наливкин, М. Наливкиналар ўз асарларида қайд этиб этганлар 

[7:203-б]. 

Ғўза кўсагидан ажратиб олинган пахта толаси офтобда қуритилиб чиғир 

дастгоҳида чигитдан ажратилган. Марказий Осиёнинг турли минтақаларида ўтроқ 

халқлар фойдаланиб келган чиғир дастгоҳини тузилиши деярли ўхшаш бўлиб, айрим 

жойларда у ясалган дарахт ёғочи нави ва ҳажми билан баъзи ўзига хосликларга эга 

бўлган. Чигитдан тозаланган пахта толаси ишлов бериш қулай бўлиши учун қаламча 

шаклида пилта қилиб олинган. Шу ўринда таъкидлаш керакки, водий жанубидаги  

тоғли тожиклар қишлоқларида пахта толаси пилта қилишдан аввал уларнинг 

анъанавий  тўқимачилик услубига хос шаклда  юнг каби махсус камонча “камуни 

пояндаги” билан уриб титиб олинган, сўнг  7-8 смдаги  қаламча шаклида пилта қилинган 

[13:217-б]. 

Фарғона водийси ўтроқ этнослари пилта қилинган пахта ўрамидан чарх 

дастгоҳида ип йигирганлар. Мазкур халқларнинг ип йигириш технологияси, чарх 

дастгоҳиининг тузилиши айрим кичик деталларни ҳисобга олмаганда  Марказий 

Осиёнинг  бошқа минтақаларидаги ўтроқ аҳолисининг шундай ускуналари тузилиши  

билан кўп умумий хусусиятга эга[12:69-б]. Буни тадқиқотчилар берган маълумотлар ва 

дала тадқиқотларида тўпланган материлларни қиёсий таҳлиллари ҳам  тасдиқлайди 

[2:1-б]. Бунга сабаб ўтроқ халқлар ўртасида доимо ўзаро қизғин иқтисодий ва маданий 

https://doi.org/10.47390/SP1342V3I11Y2023N19

алоқалар бўлиб турганлиги билан боғлаш мумкин. Қолаверса, анъанавий 

тўқимачиликда технологик ўзгаришлар секин ўзгарган бўлиб, кам сонли дастгоҳлар 

тузилиши деярли модернизацияга учрамаган.  

Фарғона водийси ўтроқ аҳоли тўқимачилигида кенг фойдаланиб келинган яна 

бир хом-ашё тури бу пилла толаси ва ундан йигирилган ипакдан тайёрланган 

газламалар ҳисобланади.  Биламизки, Фарғона водийси Марказий Осиёнинг энг йирик 

ипак газламалари тайёрланадиган марказларидан бири ҳисобланган. Чунки водийнинг 

юмшоқ иқлими, аҳолисининг ипакдўзликдаги қадимий анъаналари бунга имкон берган.  

Жумладан, водийдаги Марғилон, Хўжанд ва Наманган шаҳарларида, шунингдек, 

водийнинг шимолий ва жанубидаги кўплаб қишлоқларда ипак газламалар тўқиш 

ривожланган эди [5:40-б]. Водий ипакдўзлари пилладан ип йигиришда ўзига хос 

анъаналарни қўллаб келганликлари маълум. Чунончи, водий шимолидаги Санг 

қишлоғи ана шундай анъаналарига эга  ипакчилик қишлоғи бўлиб, бу жойда алоҳида 

пиллакашлик маҳалласи юзага келган.  Бу жойдаги пиллакаш  аёллар  пиллани қайнаб 

турган қозонга солиб қайнатганлар. Пилла қайноқ сувда юмшаб, ундан тола ажрай 

бошлаганда пилликаш чўпса (чўпса – пилла толаси қайнатилган қозондаги ипни 

тарқатишда фойдаланиладиган махсус илмоқли чўп)  билан 15-20 та пилла толасини 

тутиб қўл билан енгилгина эшиб чархчига узатган. Чархчи ип учини чарх йигига 

илаштириб, чархни айлантирган, толалар йигда ип бўлиб эшилган. Бу пайтда пиллакаш 

ҳам доимо эшилаётган иплар сонини кузатиб турган. Зарур пайтда у чўпса билан янги 

толалар тортиб эшилаётган ипга қўшиб борган ва ипни бир текис йўғонликда 

йигирилишига ўз хиссасини қўшган. Йигириш охирида иплар йигдан калавага ўраб 

олинган [11:33-35-б]. Водий тўқимачилари ипак ипни ўз эҳтиёжи учун ёки буюртма 

асосида ҳам тайёрлаб келганлар. Чунки аёллар банд бўлган кўп тармоқларда хом-ашёга 

ишлов бериш, маҳсулот тайёрлаш жараёнида технологик жараёнларни турли 

босқичларида ёки алоҳида бир қисмида жамоавий тарзда ишлаш шакли хос эди.  

Чунончи, буни водий гиламдўзлиги мисолида ҳам кузатиш мумкин эди.  Шу ўринда 

таъкидлаш керакки, пиллакашлик водийдаги нафақат ўтроқ ўзбек ва тожиклар 

хўжалигида, балки  водий жанубдаги тоғли тожиклар ва шарқидаги айрим уйғур 

қишлоқларида ҳам  ривож топган [15:55-56-б]. 

Фарғона водийси ўтроқ этнослари хўжалигида юнг толасидан ҳам ип йигирилган. 

Юнгдан ип йигириш этник анъаналар таъсирида водий жанубидаги тоғли тожик 

қишлоқларида анъанавий машғулот тури бўлиб ҳисобланган [3:1-б]. 

Юқорида билдирилган фикрларни таҳлил қилган ҳолда айтиш мумкинки, 

Фарғона водийси ўтроқ халқлари тўқимачилик ҳунармандчилиги анъаналарни юзага 

келишига, улар фойдаланган хом-ашё тури ва унга боғлиқ ҳолда дастлабки ишлов 

бериш жараёнидаги юзага келган локал хусусиятлар сабаб бўлган. Ўз навбатида бундай 

ўзига хосликларни  юзага келишида этнос ўрнашган табиий географик муҳит, унинг 

ҳўжалик йўналиши, уни асосида вужудга келган этник анъаналари ва этномаданий 

алоқалари муҳим рол ўйнаган деб кўрсатиш мумкин.   

Тўқимачиликда йигирилган ипни маҳсулот ишлаб чиқаришга тайёрлашнинг яна 

бир босқичи ипни бўяш бўлган. Бу жараёнда ҳам водий ўтроқ этнослари баъзи ўзига хос 

анъаналарни ишлаб чиққанлар. Хусусан, табиий бўёқларни минерал таркибига кўра 

турлича шаклда тайёрлаш, улар ёрдамида ипларни бўяш технологиясига оид 

жараёнларда бундай этнолокал хусусиятлар кузатилишини қайд этиб ўтиш ўринлидир. 

Чунончи, ўзбек ва тожик ҳунармандлари ипларни бўяш учун қизил бўёқни асосан 

рўяндан, сариқ бўёқни “испаракдан,” қора бўёқни  гулҳайри, қора тут меваси ва анор 

пўчоғидан тайёрлаганлар. Бундай табиий бўёқлар ниҳоятда мустаҳкам, ранги тиниқ, 

жилокор бўлиб, анъанавий тўқимачиликнинг энг яхши анъаналарини ўзида мужассам 

этган эди. Тадқиқотчи С. Давлатовани таъкидлашича, ҳақиқатдан маҳаллий 

газламаларнинг бундай юқори сифатини XIX аср иккинчи ярмида рус олимлари ҳам 

эътироф этганлар. Бундай газламалар ўзининг ранги ўчмаслиги билан ҳам ажралиб 

турган.  

Тайёрланган табиий бўёқлар асосида ипни бўяшда водийдаги ҳар бир 

минтақанинг локал анъаналари  юзага келган[14:120-б]. Бироқ, баъзи умумий жиҳатлар 

ҳам бўлган. Чунончи, водийда иплар асосан “иссиқ услуб”да бўялган. Яъни, табиий 

бўёқлар қайнаган сувда эритилган ва юзага келган бўёқга иплар солиниб белгиланган 

муддат давомида бўялган. Ипдаги  бўёқ мустаҳкамлигини ошириш учун турли 

қўшимчалар, масалан буғдой уни, ўсимлик ёғи, аччиқтош қўшилган. Ипни хом-ашёси, 

ранг таркибига кўра иплар иссиқ бўёқда турлича муддатда турган. Хусусан, Марғилон 

ипакдўзлари ип боғламини бўёқ қозони устидаги таёқчага ўтказиб олган ҳолда бўёқ 

ичида ипни маълум қисмини ушлаб турган ҳолда, навбати билан ипни қолган қисмини 

қозонга туширган. Бўялган иплар ҳавода, совуқ сувда совутилган [8:13-б]. 

Тўқимачиларни билдиришича, бўялган ип оқар сувда чайилса, ундаги бўёқ 

мустаҳкамлиги ортган.  

Таъкидлаш керакки,  ипларни кўк рангга бўяш ўлкамизда “совуқ усул” 

анъанасида амалга ошириб келинган. Чунки, кўк ранг индиго* минералидан 

тайёрланиб, у ўлкамизга четдан келтирилган. Бу иш билан водийда кўпроқ яҳудийлар 

шуғулланганлар [10:118-б]. Чунки маҳаллий аҳоли орасида ушбу ранг билан боғлиқ 

баъзи иримлар юзага келган эди.  Ипни индиго билан бўяш технологияси 

Ф.И.Краузенинг ишида батафсил ёритилган [4:203-б]. Рангчилар водийда “рангрези”, 

кўкка бўёвчилар эса “кўкчи”, бухорода эса  “кабудгари” деб номланган.   

Шу ўринда таъкидлаш керакки,  иплар бўялган ранглар гаммасида ҳам этник 

жиҳатлар намоён бўлади. Хусусан, водийнинг ўтроқ ўзбек, тожик тўқимачилари кўпроқ 

кўк, зангори-кўк, пушти-кўк, қора, уйғур тўқимачилари эса жигарранг, кўк, кулранг 

бўёқлардан кўпроқ  фойдаланганлар. 

Водий ҳунармандлари ип бўяш анъанасидаги яна бир жиҳат шуки, энг асосий 

ранглар, яъни яшил, бинафша рангларга бўяш учун бир бўёқ устидан бошқа бўёқ 

рангини бўяш анъанаси қўлланилган. Чунончи, ипни яшил рангга бўяш учун ип аввал 

сариқ, сўнг кўк рангга бўялган. Ипни  бинафша рангга бўяш учун эса аввал қизилга, 

сўнгра сариққа бўялган. Оқибатда бу рангдаги иплар туси тиниқ ва ранги мустаҳкам 

бўлиб чиққан. Бўяш жараёнида бўёқчилар ҳар бир  ранг тусини кўз орқали хис этиш 

қобиляти билан аниқлаганлар. Бунда бир номдаги рангини бир неча хил варианти 

бўлиши ҳисобга олинган. Бу малака бўёқчиларда узоқ давр мобайнида шаклланиб, 

отадан-ўғилга мерос бўлиб ўтган. Миллий ҳунармандчилигимиздаги асрий 

анъаналарни катта бир қисми шубҳасиз ушбу ҳунармандчилик сулолалари меросида ўз 

ифодасини топган.  

Фарғона водийси ҳудудида ипакдан тайёрланувчи атлас, адрас ва шойи 

газламаларига кўпроқ “абр” усулидаги нақшлар туширилган.  “Абр” тожикча “булут” 

маъносини билдириб, ривоятга кўра бу нақш илк бор сувдаги булут акси ёки ҳовуздаги 

сув юзасига тўкилган ёғдан жилоланган камалак рангларидан нусха олган.  

Марғилонлик усталар ушбу усулда  мато ипларига нақш солишда моҳир бўлганлар.  Тўқ 

кўк фонда оқ рангли безак бериш бу мактабнинг анъанаси ҳисобланган. Нақш 

солишнинг бундай усули   тадқиқотчи П.Небольсин  ишида батафсил ёритилган [9:28-б]. 

Бунда аввал “аврбанд” уста  тўқув дастгоҳида тортилган танда ипларни санаб, устига 

қорабўёқ билан қамиш қаламда нуқталар қўйиб  безак нусхасини белгилаб чиққан. 

Кейин  ҳунарманд ипларни рангга бўялиши  керак бўлган жойларини очиқ  қолдириб, 

ипни қолган жойларига боғ солган ва  ип бўялган. Шу тарзда  ип  етти марта бўялган. Ҳар 

сафар ип рангга солиниб бўяб олингач, барча боғлар ечилган  ва қуритилган ва 

навбатдаги жараёнга киришилган.   

Водийлик ҳунармандлар боғ боғлаганда кичик айлана тармоқланган  боғ 

йўлларидан “қўчқаршох” нақшини кўп туширганлар. Водий адрасларининг яна бир 

характерли жиҳати безакларда оваль шакллар устунлик қилади [6:95-б]. Нақшлар 

геометрик, зоомоорф, ислимий характерда бўлиб, кўп геометрик шакллар асосий 

мазмунни беркитиб турувчи  мажозий шакллар ҳисобланади. Масалан, ромб инсон юзи,  

айлана ва оваллар қадимий элементлар қуёш, ой шаклидир. Кейинги даврда бўлса 

нақшлар аввалги мазмунини йўқотган. Уларни  усталар энди патнис, ноғора деб номлай 

бошлаганлар. 

XIX асрнинг 90-йилларидан эътиборан маҳаллий тўқувчиликда табиий 

бўёқлардан фойдаланиш камая бошлади. Негаки, ҳунарманчиликда табиий бўёқлар 

ўрнига  фабриканинг анилин бўёқларидан фойдаланилишга ўтила бошланди. 

Натижада миллий матоларнинг аввалги сифати ёмонлашган. Бироқ маҳаллий 

тўқимачилик ўзининг асрий анъаналарини бутунлай йўқотмаган. Ушбу анъаналар 

ҳунармандчилик сулолалари ёрдамида аждодлардан авлодларга мерос ўтган. 

Демак, Фарғона водийси маҳаллий усталар ипларни турли рангларга бўяшда ўз 

мактаби анъаналарини яратганлар. Бу анъаналар ранглар хом-ашёси ва ранглар 

таркиби, ипни бўяш усули ва газлама безакларида ўз аксини топган.  Бир сўз билан 

айтганда, Фарғона водийси ўтроқ этнослари тўқимачилик ҳунармандчилигида хом-

ашёнинг тури ва унга дастлабки ишлов бериш жараёнида бир қанча маҳаллий 

этнографик хусусиятлар намоён бўлади. Бу жиҳат хом-ашё турига кўра унга дастлабки 

ишловдаги турли технологик  босқичларда акс этади. Бу хусусиятларни изчил тадқиқ 

этилиши, Фарғона водийси ҳунармандчилиги, қолаверса ватанимиз тарихи 

этнологияси муаммоларини янада батафсилроқ ўрганилишини таъминлайди деб 

ҳисоблаймиз. 

 

Адабиётлар/Литература/References: 

 

1. Гаврилов М.Ф. Ткацкое искустство узбекской женщины с Мулябод. // Народное 

хозяйство Средней Азии. – Т.: 1927. №1-2. – С.4. 

2. Дала ёзувлари Фарғона вилояти Бешариқ тумани Бешариқ қишлоғи  2009 й. 

3. Дала ёзувлари Фарғона вилояти Фарғона тумани Каптархона қишлоғи . 2009 й. 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 12/1 (3)-2023 

 

117 
 

4. Краузе Ф.И. Заметки о красильном исскустве туземцев.// В сб. Русский Туркестан. 

Вып. II. – М.: 1872. – С.203. 

5. Курбонгалиева Р.  Быт и культура рабочих узбеков шелковой промышленности 

города Маргилана. – Т.: 1966. – С.40. 

6. Махкамова С.М. Абровые ткани Узбекистана кон. XIX  нач. -ХХ в. – Т.: 1970. Дисс. 

кан.ист. наук. – С.95. 

7. Наливкин В. В., Наливкина В. М. Очерки быта женшины туземного оседлого населе-

ния Ферганской долины. – Казань, 1886. – С. 203.  

8. Наливкин В.П. Туземцы раньше и теперь. – Т.:1913.– С.13. 

9. Небольсин П. Очерки торговли со странам Средней Азии. – СПб, 1856. – С.28. 

10. Современный кишлак Средней Азии. Выл. VII. –Т.: 1927. – С. 118. 

11. Сухарова О.А., Бекжанова К.  Прошлое и настоящие селений Айкиран. – Т.:1955. – 

С.33-35. 

12. Сухарева О.А. Пезднефеодальный город Бухара. в кон. XIX нач. ХХ в. – Т.:  1962. – С. 69.  

13. Таджики Дарваза и Каратегина. – М.: 1966. – С.217. 

14. Туркестанский Ведомости.// 1872. №35. Заметка о красильнах веществих. – С.120. 

15. Хозяйства сартов Ферганской области. – Т. 1909 г. – С.55-56.



662 
 

 

 

SCIENCEPROBLEMS.UZ 
 

ИЖТИМОИЙ-ГУМАНИТАР ФАНЛАРНИНГ 

ДОЛЗАРБ МУАММОЛАРИ 
 

№ 12/1 (3) – 2023 

 
АКТУАЛЬНЫЕ ПРОБЛЕМЫ СОЦИАЛЬНО-

ГУМАНИТАРНЫХ НАУК 
 
 

ACTUAL PROBLEMS OF HUMANITIES AND SOCIAL SCIENCES 

 
 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

 

 

  ISSN: 2181-1342 (Online) 

 Сайт: https://scienceproblems.uz 

 DOI: 10.47390/SP1342V3I12.1Y2023 
 

mailto:scienceproblems.uz@gmail.com
https://scienceproblems.uz/

